
        
            
                
            
        

    
	Герберт Уэллс

	 

	ГАЙХАМШГИЙГ БҮТЭЭЖ ЧАДАХ ХҮН

	(Зөгнөлт өгүүллэг)

	 

	“БНМАУ, Ардын Боловсролын Яамны ах бичиг, сэтгүүлийн нэгдсэн редакцын газар” Улаанбаатар хотноо 1987 онд эрхлэн хэвлүүлсэн “Герберт Уэллс: ЦАГ ҮЕИЙН МАШИН” номоос

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

АГУУ ИХ УРАН СЭТГЭГЧ

	 

	Ирээдүйг зоригтой зөгнөгч, өнгөрснийг гүнзгий сэтгэгч, суут зохиолч Герберт Жорж Уэллс Темзийн хөндий, Ла-Маншийн хоолойн хооронд оршдог Өмнөд Английн Бромли хотод 1866 оны 9 дүгээр сарын 21-нд туслах цэцэрлэгчийн гэрт мэндэлжээ. Угийн сэргэлэн хүү Герберт зургаан настайдаа ном уншиж сураад, хүүхэд ахуй цагаасаа өгүүллэг бичиж, хэвлүүлж эхэлсэн байна. 1887 онд их сургуулийн нэгэн сэтгүүлд хошин шог ч юм шиг, шинжлэх ухааны зөгнөл ч юм шиг «XX зууны тухай өгүүллэг» гэсэн нэгэн сонирхолтой өгүүллэг хэвлүүлжээ.

	1895 онд хэвлэгдсэн «Цаг үеийн машин» тууж нь зөвхөн утга зохиолд ч зохих байр сууриа эзэлсэн төдийгүй хэдэн үе дамжин уншигчдын оюун санаанд хоногшин үлдэж, залуу зохиолчийг тэрхэн даруй алдар цуутай зохиолч болгожээ.

	Нэрт уран сэтгэгч Герберт Уэллс гайхмаар ихийг амжиж бүтээн туурвисан хүн юм. Тэр бээр зуун арав гаруй ном бичиж, гэрэлт хорвоог эргэн тойрон аялахдаа нэрт эрдэмтэд, төрийн зүтгэлтэн хэн бүхэнтэй хүн төрөлхтний ирээдүйн хөгжлийн талаар яриа өдөж, маргаан үүсгэдэг байсан юм. Одоо хүртэл чухамдаа энэ хүн ямар хүн байсныг товлон тодорхойлж чадаагүй байгаа нь учиртай. Ная наслахад сар хүрэхгүй хугацаа үлдээд байхад гэрэлт хорвоогоос хальсан энэ хүн уран зөгнөлт зохиолын сан хөмрөгийг баяжуулахад чамлахааргүй хөдөлмөрлөжээ.

	«Цаг үеийн машин» тууждаа зохиогчийн байж болох зоригтой санаа, цэвэр ариун сэтгэц, ер бишийн гайхмаар аймшигт үйл явдлыг тод томруун уудлан гаргаж, бидний ижил дасал болсон ертөнцийн 802.701 оны алс ирээдүйг зөгнөн бичжээ.

	Уэллсийн зөгнөн төсөөлж хэлсэн алс ирээдүй бол түүний итгэж, тэмцэл хийж байгаа ирээдүйтэй төсөөтэй ч биш, тийм байх тавилантай ч биш ирээдүй юм. Догшин ширүүн ирээдүйгээс бэрхшээл, зүрхшээж сүрдсэн зохиолчийн зарим үзэл санаа дэвшилт үзэлтэй нийцэхгүй боловч, түүний үнэн сэтгэлээсээ ярьж байгаа итгүүлэх итгэлд эргэлзэх зүйлгүй юм.

	Уул туужид гардаг хурц энэ мэтгэл нь өнгөрсөн зууны ерээд оны Английн хөрөнгөтний нийгмийн төрх байдал ингэж урт удаан хугацаагаар үргэлжлэх юм бол юунд ч хүргэж болох тухай шүүн хэлэлцэхэд чиглэгдсэн юм. Олон зуун жилээр үргэлжлэх хөрөнгөтөн нийгмийн энэ хууль аминзүйн амьдралын ийм аймшигт байдалд хүргэж болзошгүй гэдгийг уудлан гаргажээ. Ажилчин ангийн эрт дээр үеийн удам болсон Морлокууд хөөгдөн туугдсаар газрын гүнд амьдралаа зохицуулж, хүний мах цусаар хооллодог шөнийн аймшигт махчид болж хувирчээ. Нөгөө дарлагч ангийн эртний удам угсаатнууд нь Элоичууд нэртэйгээр хөдөлмөрөөс чөлөөлөгдөж арчаагаа алдсан амьтад болсон байна...

	«Цаг үеийн машин»-ыг цоо шинээр хүний ой тойнд ортол ойлгогдохоор, ер бусын хачин үйл явдлаар баяжуулж бичсэнээрээ онцлогтой юм. Нэрт зөгнөлт зохиолчийн бас нэг сонирхолтой өгүүллэгийг энд хамтатган нийтлүүлж байна.

	«Гайхамшгийг бүтээж чадах хүн» гэдэг энэ өгүүллэгт санамсаргүй бодсон бүхэн нь биелэгдэж байгаа ид шид эзэмшсэн хүн эцсийн эцэст юунд ч хүрч болох тухай уран сайхны аргаар өгүүлсэн байдаг юм. Хэзээ ч биелэгдэшгүй боловч иж сонирхолтой ийм өгүүллэгийг уншсан өсвөрийн үеийнхэн өөрийн сонирхсон уран сэтгэмжид хөтлөгдөн, шинжлэх ухаан-техникийн ийм эринд шинийг сэтгэн туурвих агуу их өлзийтэй урт замын нь эхлэл болох болтугай.

	Орчуулагч Б. Лхагваажав

	ГАЙХАМШГИЙГ БҮТЭЭЖ ЧАДАХ ХҮН

	 

	 

	Энэ чадвар нь төрөлхийн байсан юм гэж хэлэхэд хэцүү. Минийхээр бол тэр нь гэнэт л тодорсон байх даа. Тэр гуч хүртлээ ямар ч ид шидтэй гайхамшигт үл итгэмтгий хүн байж билээ. Тэр хүн бол жижгэвтэр биетэй, хар хүрэн нүдтэй, улаан шардуу өтгөн үстэй, дээш нь мушгируулан тавьсан сахалтай бөгөөд нүүр нь нэл сэвхтэй болсон хүн байлаа. Түүний нэрийг Жорж Мак Уиртер Фотерингей гэх ба нэр нь ч тийм гайхмаар биш бөгөөд Гомшотын албанд зүтгэдэг байв. Тэр бээр өөрийнхөө санаа бодлоос эрс тэс зөрүүлж ярьдаг зантай хүн. Нэг удаа ид шидтэй гайхамшиг гэж байдаггүй юм гэж батлан хэлж байтлаа гэв гэнэт анх удаа ер бишийн гайхамшигт хүчин чадалтай болсноо өөрөө ойлгож мэдэрч билээ.

	«Урт луу» гэдэг үдшийн нэг жижиг зуушны газар маргалдаж буй хэсэг хүмүүсийг толгойлж байсан Тодди Бимиш,

	— «Энэ чинь таныхаар» гэж нэгэн хэвийн боловч нэлээд хүчтэй нөлөөлөх сөрөг үг хэлж ноён Фотерингейг тэвчээр алдуулав.

	Өрөөнд тэр хоёр хүнээс гадна тоосонд дарагдсан дугуйчин, зуушны газрын эзэн Кокс, «Луу»-гийн үйлчлэгч, нэлээд лухгар биетэй, нэр хүндтэй хадагтай Мейбриж нар байв. Хадагтай Мейбриж цаашаа харж шилэн аяга угаан бусад нь ноён Фотерингей руу харцгааж түүний утга учиргүй яриаг элэглэн хөхрөлдөн шоолцгоож байв.

	Ноён Бимишийн хэрэглэсэн Торрес-Ведрасагийн1 санаа зоригийг илэрхийлсэн тактикт ноён Фотерингей зэвүүцэн, ер бишийн эвлэрэнгүй арга руу шилжин орж,

	— Ноён Бимиш ээ, та сонсооч, гайхамшигт ид шид гэж чухам юу болохыг тодорхойлбол яасан юм. Гайхамшиг гэдэг нь чухамдаа, санаснаа биелүүлэх зорилгоор байгалийн хуулийг зөрчсөн үйл ажиллагаа хийгдэх ёстой байх л даа. Хэрэв гайхагдахаар юм байдаггүй бол гайхамшиг бий болохгүй л дээ гэж тэр хэллээ.

	— Та тэгж хэлж байгаа юм уу! гэж Бимиш татгалзахгүй хэлэв.

	Ноён Фотерингей хараахан ярианд оролцоогүй байгаа нөгөө дугуйчин руу хандав. Тэр зөвшөөрсөн байдалтай хоолойгоо засан ханиамаар болсноо ноён Бимиш рүү харав. Эзэн өөрийн санааг илэрхийлэхээс татгалзахад ноён Фотерингей, Бимиш рүү дахин хандахад тэр гайхамшгийн тухай ярьсан түүний тодорхойлолтыг гэнэт зөвшөөрөв. Тэгээд

	— Жишээ нь гайхамшиг гэж ийм юмыг хэлэх байх хэмээн урамшсан Фотерингей үгээ үргэлжлүүлж, байгалийн хуулиар бол энэ дэнгийн толгойг уруу нь харуулбал асахгүй нь мэдээж, тийм ээ хөө, Бимиш ээ?

	— Асахгүй л гэж та л хэлж байна шүү дээ гэж Бимиш хариу өчив.

	— Таныхаар бол? Та болно гэж бодож байна уу? гэж Фотерингей хашхиран өгүүлэв.

	— Мэдээж яаж болох вэ дээ гэж Бимиш дур гүйцэв.

	— Сайн байна. За нэг хүн орж ирлээ гэж бодъё. Жишээ нь би орж ирээд өөрийнхөө бодлоо төвлөрүүлж, дэн рүү хандан «уруугаа харж ассан хэвээрээ тогт» гэж хэллээ гэж бодъё л доо... хөөе!

	Мэдээж, ийм тохиолдолд хэн ч гэсэн «Хөөе!» гэхээс өөр яах вэ. Бүхний нүдний өмнө байж боломгүй, итгэмээргүй юм болох нь тэр. Дэн, эргэлдэн уруугаа харан агаарт тогтоод бас дөлний хурц үзүүр нь доошоо чиглэсэн байв. Энэ бол «Урт луу» гэдэг нэртэй жижиг зуушны газрын дэн шүү дээ.

	Ноён Фотерингей хөмсгөө зангидаж, долоовор хуруугаараа гозойлгосон хэвээрээ хөдлөхгүй зогсоно. Дэнгийн хажууд сууж байсан дугуйчин цочин босож лангуун дээгүүр харайн нөгөө талд нь гарав. Бүгд л ухарлаа. Хадагтай Мейбриж эргэж хараад дуу алдав. Дэн гурван секундийн хугацаанд тэр л байдалдаа тогтож байлаа. Дараа нь «Удааж чадахгүй нь!» гэсэн Фотерингейн сулхан дуу сонстов. Тэр нэг алхам ухрах тэрхэн зуурт уруугаа харсан дэн гялсхийж, тавиур дээрээ нирхийн унаад унтрав.

	Тэр нь металл нөөцлүүртэй байсан тулдаа л золтой гал гарч байшин шатсангүй. Ноён Кокс эхлэн сэхээрч ямар нэгэн илүү үггүйгээр Фотерингей чи ёстой л дүлий годил юм даа гэв. Фотерингей өөрийгөө хамгаалж маргах аргагүй байлаа. Тэр бээр болсон явдлын учрыг олж ядан гайхаж байв. Дараа дараачийн яриа болсон явдлыг ойлгоход өчүүхэн ч тус болсонгүй харин ноён Коксын хэлснийг бүгд л сайшаан дэмжив. Өөрийн мулгуу тэнэг илбээр нийтийн тайван байдлыг алдагдууллаа гэж Фотерингейг бүгд л зэмлэв. Өөрөө ч гэсэн сэтгэл хөдөлж, аль ч учраа олохоо байж, тэдний хэлсэн бүхнийг зөвшөөрч, гэртээ харь гэхэд нь татгалзсангүй ч гараад явлаа. Эгдүүцсэндээ түүний чих нүүр нь улайж халуу оргин шаналсан царайлж зах нь үнгэгдсэн цамцтайгаа гэрлийн багана руу хялам хялам харан явна. Черч-Роу дахь өөрийн жижиг унтлагын өрөөнд ганцаараа байхдаа болсон бүх явдлыг сэтгэлдээ дахин дахин тунгаан өөрөөсөө: «Ер нь юу болов доо?» гэж асуув.

	Тэр хувцсаа тайлж эхлэв. Орон дээрээ сууж халаасандаа гараа хийгээд: «Тэр үл бүтэх дэнг уруугаа хараасай гэж би огтхон ч хүсээгүй билээ» гэж нөгөө л өөрийгөө хамгаалахдаа хэлж байснаа хорь дахь удаагаа давтлаа. Гэтэл тэр дэн рүү өөрийнхөө захирамжийг өгч байх яг тэр үеэр хэлсэн бүхэн нь биелэгдээсэй гэж хүсэж байснаа гэнэт ухаарав. Дараа нь дэнг чухам яаж, юунаас болж агаарт тогтсон байхыг ойлгоогүй ч гэсэн бүх юм өөрөөсөө хамаарч байгааг саналаа. Хэрвээ түүний ой ухаан нь гүн ухаанаар сэтгэж чадсан бол ингэж «дураараа аашилсан» нь түүнийг цочирдуулж, чөлөөт сэтгэлгээний сургаалын хамгийн бүрхэг асуудлын нэгийг хөндсөнөө ойлгох байсан биз ээ. Гэхдээ энэ талаар ямар ч ойлголт байхгүй ба түүний эргэцүүлэл ямар нэгэн учир шалтгааны дүгнэлтэд ч хүргээгүй болохоор тэр бүхнийг туршин шалгаж үзэхээр шийдэв.

	Тэр, ямар ч бодлогогүй юм хийж байгаагаа ойлгож байсан боловч гараа дэн рүү сарвайж, санаагаа төвлөрүүлэн «Дээшээ бол!» гэж дуугарав. Дэн дээш болж, агаарт хэсэгхэн зуур хөвж байв. Түүний эргэлзээ ч тэр дорхноо алга болов. Ноён Фотерингейг амьсгаа авах гэж амаа ангайтал дэн нь хажуугийн ширээн дээр түрхийн унаж дэнгийн гол нь сулхан гэрэлтсээр унтрахыг ноён Фотерингей ажиглав.

	Ноён Фотерингей агшин зуур харанхуйд хөдөлгөөнгүй суув.

	— За энэ чинь ч болж байна. Чухам яаж болж байгаа нь л ойлгогдохгүй юм гэж тэр амандаа бувтнав.

	Тэр бээр хүндээр санаа алдаж, халаасаа ухаж чүдэнз хайгаад олоогүй болохоороо дэргэдэх ширээн дээгүүрээ тэмтрэв.

	Чүдэнз хаанаас олъё доо? гэж тэр дуугарав.

	Тэр гадуур цамцныхаа халаасыг уудлаад чүдэнз олсонгүй. Тэгээд л чүдэнзийг гайхамшигт ид шидээр бүтээх тухай санаа толгойд нь орж ирлээ. Тэр харанхуйд гараа сарвайн,

	— Энэ гар дээр чүдэнз ир! гэж хэлэв.

	— Алган дээр нь хөнгөхөн юм унаж, атгаад үзвэл чүдэнз байхыг мэдэрлээ. Тэгээд ширээнд үрж асаах гэж хэд дахин оролдоод чадсангүй, дараа нь энэ чинь аюулгүй чүдэнз байна гэж ухаараад, шалан дээр шидэнгээ, дэн өөрөө асдаг ч болоосой гэж бодов. Түүний хүссэнээр орны өмнөх хивсэн дээр дэн асангуут нь түүнийг шүүрэн автал тэр дорхноо унтрав. Өөрийн хүчинд итгэх итгэл нь тэр дорхноо нэмэгдлээ. Тэр тэмтэрсээр дэнгээ олж суурилуулаад,

	— За одоо ас! гэж хэлэхэд нь дэн нь тэр дорхноо асчхав. Дэнгийн гэрэлд хивсний жижиг цоорхой хар нүхнээс утаа гарч байх нь харагдав. Хэдэн секундийн турш цоорхой нүх, дэнгийн гэрлийг ээлжлэн ажиглаж байснаа гэнэт толинд өөрийгөө олж хараад асуух янзтай ажиглав.

	Толины тусгалд өөрийгөө ажигласнаа,

	— Гайхамшигт ид шид гэж юуг хэлж байна аа? гэж толин дахь дүрснээсээ асуув.

	Ноён Фотерингей дараачийн хийх зүйлээ эргэцүүлэн бодож байсан ч гэсэн ер бишийн бүдэгхэн байв. Бүх юм түүний санаснаар болно гэдгийг тэр ойлгож байв. Тэр бээр өмнөх бүх зүйлээ сайтар тунгаан боловсруулалгүй цаашдаа сорилт туршилт хийхийг хүссэнгүй. Хэдий тийм ч байлаа гэсэн нэг хуудас цаасыг агаарт тогтоож, шил аяганд эхлээд үс хийж улаан болгосноо ногоон өнгөтэй болгож, дараа нь дун хорхой болгон хувиргав.

	Тэгээд мөн л иймэрхүү аргаар бүгдийг үгүй хийж, тун төвөггүйхэн сойз бүтээв. Хэсэг хугацаа өнгөрөнгүүт тэр, санаснаа биелүүлэх ховорхон бөгөөд ер бусын ид шидийг эзэмшсэн болохоо ойлголоо. Урьд нь хааяа үнэн юм шиг санагддаг байсан хэр нь бүрэн итгэдэггүй байжээ. Одоо сэтгэл санааны тааламжгүй байдал нь онцгой чадвараа ойлгосны бахархал, боломжит ашиг хонжооны бүдэгхэн ойлголттой хутгалдав. Сүмийн хонх нэг цаг болсныг мэдээлэх тэрхэн үед гайхамшигт ид шидийн хүчээр Гомшатын эндээс яаж гарах тухай асуудал толгойд нь орж ирээгүй болохоор Тэр бээр хурдхан унтахаар хувцсаа бүр тайллаа.

	Түүнийг цамцаа толгой дээгүүрээ гаргатал санаанд нь гайхамшигтай бодол гэнэт төрлөө.

	— Би орондоо орсон байя! гэж хэлэнгүүтээ орондоо орчихлоо.

	— Хувцас минь тайлагд! гэж тэр нэмэв. Даавуу нь хүйтэн байсан болохоор, унтлагынхаа хувцастай. Үгүй, нимгэн зөөлөн ноосон цамцтай гэж хурдан хэлэв. Яасан сайхан юм бэ! гэж өөрийгөө тайвшруулан,

	— За одоо би тайван нойрсъё! гээд унтав.

	Тэр сэрдэг цагтаа босож, өглөөний цайгаа уухдаа өчигдрийн заншил маань ер бишийн үнэмшилтэй зүүд биш байгаадаа гэж эргэлзэн зовж байв. Тэр тэгээд хэд хэдэн жижгэвтэр туршилт хийхээр шийдэв.

	Өглөөний цайн дээрээ гурван өндөг идчихлээ. Хоёр өндгийг нь гэрийн хадагтай өгсөн, хоёулаа хямд сайхан өндөг байсан. Харин гурав дахь нь үнэхээр сайхан, галууны шинэхэн өндөг байж билээ. Түүнийг гайхамшигт ид шидээрээ өөрөө олж чанаад иджээ. Тэр Гомшатын албан тасалгаа руу гүн бодолд орон явлаа. Харин орой нь гурав дахь өндөгний хальсны тухай гэрийн хатагтай ярих үед сая санажээ. Бүхэл өдөржин шинэ хүчин чадал орж байгаа тухай бодолд автан суусаар ажил ч хийж чадсангүй. Гэхдээ ажилд нь саад болсон юм гэж үгүй, бүх юмаа гайхамшгийн хүчээр арваадхан минутад амжиж хийсэн байв.

	«Урт луу»-гийн газраас хөөгдсөнөө нэхэн санахад түүнд эвгүй байсан боловч энэ бүхэн эрч хүчээ алдан түүний нөхдийн дунд тархсан боловч багагүй хурц ухаалаг тоглоом болон ойлгогдож, өдрийн төгсгөлд эргэлзэхээ больж, бардам итгэлдээ шилжив. Маргаангүй, Тэр бээр цаашдаа ямар нэгэн юманд тун болгоомжтой хандах хэрэгтэй гэдгийг ойлгож байв. Гэхдээ өөрийн тэр өгөөжийг хэчнээн сайхнаар сэтгэх бүрийдээ, төдий чинээ их ашигтай талыг нь олж хардаг болжээ. Тэгэх тутмаа үл мэдэгдэх бүтээлт туурвилаар өөрийн хувийн хөрөнгө хүчийг нэмэгдүүлэх зорилт тавьжээ. Тэр, цамцныхаа ханцуйд хийх жижиг хос сайхан очир алмас товчлуур бий болгосон боловч залуу Гомшот тэдний хажуугаар албан тасалгаа руугаа явж байгааг хараад түүнийгээ дорхон нь устгачхав. Түүнийг хэрэв тэр үзчихвэл хаанаас олж авав гэж шалгаахаас айсан хэрэг. Өөрийн өгөөжийг маш болгоомжтой ашиглана гэдгийг тэр сайн ойлгож байлаа. Мэдээжийн энэ бүхэн нь дугуйгаар явахаас хэцүү биш байв. Гэхдээ л энэ маань дугуй унаж чаддаг байсан юм. Заримдаа дугуйгаар явахаа бодож, заримдаа өөрийгөө «Урт луу»-д найгүй хүйтэн сэтгэлээр хүлээн авахыг лавтай ойлгож, оройн хоолны дараа хийн үйлдвэрийн замаар салхинд явахдаа бас хэдэн гайхамшгийг бүтээхээр шийдэв бололтой.

	Ноён Фотерингей яг л жирийн нэг хүн байсан болохоор ид шидээр санаснаа биелүүлэх түүний сорилт тийм ч анхаарал татахааргүй байв.

	Моисегийн очроор хийсэн нэгэн гайхамшигт ид шидийг тэр гэнэт санав. Тэр үед нэгэнт харанхуй болсон болохоороо гудамжинд том могой бүтээх нь аюултай байв. Дараа нь филармонийн концертын хөтөлбөрийн ард товчхон бичсэн цомог зохиолоор ойлгогдож байсан «Тангейзер»-ын гайхамшигт ид шидийг санав. Энэ гайхамшиг нь ер бишийн дур татахаар гэм хоргүй юм шиг түүнд бодогдоно. Тэр бээр энэтхэгийн модоор урласан үзэмжтэй таягаа замын хажуугийн зүлэг рүү хатгаж, цэцэглэн ургахыг тушаав. Тэр дорхноо сарнайн сайхан үнэр үнэртэж, чүдэнзний гэрэлд энэ гайхамшигт ид шид үнэн хэрэгтээ хэрэгжсэн болох нь батлагдав. Хүний хөлийн чимээгээр түүний баярлаж хөөрч байсан сэтгэл нь үймрэв. Түүний гайхамшигт ид шид нь цагаасаа өмнө хүнд мэдэгдэхгүй байх нь зөв гэж бодоод эмээхдээ цэцэглэж байгаа таяг руугаа хандаж, «эргээд!» гэж захирангуй дуугарав. Үнэндээ тэр «Хуучин хэвдээ ор» гэж хэлэх гэсэн боловч яарч тэвдсэндээ өөр юм хэлчхэв. Мод хурдан гэгч нь ухарч, бараг тэрхэн мөчид ойртож яваа хүний ууртай хашхирах дуун, хараал сонстов.

	— Ямар дүлий годил нь энэ нохойн хошууны мөчир шидчих вэ. Та миний хөлийг урчихлаа шүү дээ гэж орилох дуу сонсогдов.

	— Уучлаарай өвгөөн гэж хангалтгүй хариулснаа ойлгосон ноён Фотерингей сахлаа ууртайхан имэрнэ.

	Иммеринг хотын гурван төлөөлөгчийн нэг Уинч түүнд ойртож ирээд,

	— Та яагаад мод шидээв? гэж асууснаа,

	— Оо! энэ чинь «Урт луу»-д дэн эвддэг нөгөө нөхөр шив дээ гэв.

	— Ямар ч зорилгогүй, зүгээр л... гэж Фотерингей хариулав.

	— Зүгээр л гэнэ үү гэж цагдаа лавшруулан асуув.

	— Ээ хар чөтгөр! гэж ноён Фотерингей халаглан хэлэв.

	— Юун чөтгөр! та чинь энэ өргөст мөчир хүнийг гэмтээж болно гэдгийг мэддэггүй юм уу?... Яагаад ийм юм хийдэг байна аа?

	Ноён Фотерингей хариулж чадсангүй. Түүний дуугүй байдал нь Уинчийн уурыг хүргэв.

	— Та цагдааг доромжилсон байна. Та юу хийсэн гэж бодож байна.

	— Ноён Уинч та болгоож хайрла. Ийм тусгүй юм хийсэндээ би маш их гэмшиж байна. Хамаг хэргийн учир нь гэвэл... гэж Фотерингей яриагаа эхэлтэл,

	— За юу гэж?

	Тэр, юу хэлэхээ сэтгэж чадсангүй учир үнэнийгээ ярихаар шийдээд,

	— Би гайхамшигт ид шидийг бүтээсэн юм гэв.

	Тэр, энэ үгийг санамсаргүй хэлэхийг бодсон боловч чадсангүй.

	— Гайх... бүтээлээ. Дэмий юм ярихаа больж үз. Тэр гайхамшгийг бүтээжээ! Хэлээд өгөөч! Наргиан байлгүй дээ! Чи чинь нөгөө гайхамшигт ид шидэд итгэдэггүй сайн эр мөн биз дээ. Үгүй энэ чинь нөгөө л хараал идсэн таны илбийн ухаан мөн билүү. Хувилгаан болж л дээ. Тийм л байхдаа...

	Ноён Уинчийн хэлэх гэсэн бүхнийг ноён Фотерингей сонсож чадсангүй. Тэр өөрийгөө илрүүлж, түүний үнэт нууц нь дэлхий даяар тархан мэдэгдэнэ гэдгийг ойлгосон бололтой. Уур хилэн нь түүнийг хөдөлгөв. Тэр бээр төлөөлөгч рүү хурдан эргэж, догшин харцаар,

	— Энэ бүхэн намайг залхааж гүйцлээ. Больж үз гэж тэр хэлэв. Энэ чухам ямар илбэ болохыг би танд үзүүлээд өгье. Тамын орон руу тонил! Аль вэ зайл!

	Тэр ганцаараа байв.

	Ноён Фотерингей энэ орой дахин гайхамшгийг бүтээсэнгүй. Цэцэглэж байгаа таяг нь ч юу болсныг сонирхсонгүй. Тэр, айж эмээсэн янзтай хот руугаа эр гэж ирээд унтлагын өрөөндөө шууд орлоо.

	— Тэнгэр минь! Ямар ер бусын хүч вэ. Би даанч ийм гэж бодсонгүй.

	Үгүй шүү. Тамын орон гэж юу байдгийг үзэх юм сан.

	Тэр, орон дээрээ суугаад гутлаа тайлж байв. Түүний толгойд төлөөлөгч Уинчийг Сан-Францискод аваачих азын тэнгэртэй бодол төрж, тэгээд эд юмсаа хөдөлгөлгүйгээр тайван унтахаар хэвтэв. Шөнө нь Уинчийг их ууртай байгаагаар зүүдэлжээ.

	Дараачийн өдөр ноён Фотерингей нэгд, ноён Гомшотын ахын гэрийн нөгөө талд Лэллаборо-род дээр хэн нэгэн хүн ижилгүй сайхан ягаан өнгийн бут суулгасан байхыг, хоёрт, Роулингийн тээрэм хүртэл төлөөлөгч Уинчийг хайж голоор загасны тортой явах хоёр сонин мэдээ сонслоо.

	Ноён Фотерингей бүтэн өдөржин аль ч учраа олохгүй дэмий л бодолд автав. Тэр гайхамшигт ид шидийг дахин бүтээсэнгүй, зөвхөн ноён Уинчийг өлсөөхгүй байх тухай бодов. Тэр, толгойдоо гялс хийн орох түмэн бодол санааг хайхрахгүйгээр гайхамшигт ид шидийн хүчээр өөрийнхөө ажлаа нямбайлан дуусгав. Түүний ер бишийн сэтгэл самуурлыг олон хүн ажиглаж, шоолж байв. Гэсэн ч тэр бараг цаг үргэлж Уинчийн тухай бодож байв.

	Тэр, бүтэн сайн өдрийн орой сүмд очиж, тахин шүтэхийг бага зэрэг сонирхож байсан нөгөө ноён Мейдиг «Зүй ёсны биш үзэгдлийн тухай» номлол уншихыг үзээд гайхширав. Ноён Фотерингей сүмд ховорхон очдог боловч бидний дээр ярьснаар тууштай үл итгэх үзэл нь одоо нэлээд хэмжээгээр гуйвсан байв. Түүний шинэ авьяас дээр номлол нь шинэ үзэл тусгасан учир мөргөлийн дараа ноён Мейдигтэй зөвлөлдөхөөр шийдэв. Шийдвэр гаргасны дараахан, энэ тухай эртхэн бодож байхгүй яав даа гэж тэр харамсан гайхав.

	Ноён Мейдиг туранхай, унтууцах авиртай хүн бөгөөд гарын хуруунууд нь ер бишийн урт, мөн тийм л урт хүзүүтэй бөгөөд ноён Фотерингейтэй хувийн яриа хүүрнэхэд сэтгэл нь маш таатай байв. Ер нь залуу хүн бүр шашны мөргөлд тун хайхрамжгүй ханддаг байсныг хот даяар мэдэх билээ.

	Тэр, сүмийн ажлаа дуусаад Фотерингейг христосын санваартны албан тасалгаанд оруулан тухлан суулгав. Задгай зуухнаа өрвөлзөн бадрах дөлийн өмнө зогсож байгаа түүний хөлийн урт сүүдэр нөгөө ханан дээр тусна. Тэр, ноён Фотерингейн хэрэг зоригийг сонирхон асуув.

	Ноён Фотерингей эхлээд ямар хэргээр яваагаа ярьж чадахгүй сандрав.

	— Ноён Мейдиг та итгэхгүй байх даа... Би санаа зовж байна гэж тэр бувтнан ээрэв. Тэр нэлээд дуугүй байснаа

	— Ноён Мейдиг та, гайхамшигт ид шидийн тухай боддог уу? гэж асуув.

	— Ноён Мейдиг тунгаан бодох янзтай:

	— Харин л дээ... гэж хэлэнгүүт, ноён Фотерингей түүний яриаг таслан,

	— Ноён Мейдиг над шиг ямар нэгэн хүн таны өмнө сууж байгаад л санаснаараа янз бүрийн юм хийж бүтээж үзүүлбэл та лав итгэхгүй биз дээ.

	— Энэ чинь байж болох л юм. Ийм чиглэлээр мэр сэр юм хийх боломж байлгүй яах вэ гэж ноён Мейдиг хэлэв.

	— Хэрэв та зөвшөөрвөл би танд энэ бү… үзүүлье.

	— За, та энэ ширээн дээр байгаа хайрцагтай ... хийг харж байна уу. Үүнийг би хувирган өөрчилбөл та түүнийг гайхамшигт ид шид гэж хэлж чадах уу. Одоохон ноён Мейдиг... гэж ноён Фотерингей хэлэв.

	Тэр, хөмсгөө зангидан, гараа тамхитай хайрцаг руу сарвайж: «Нил цэцэгтэй ваар бол» гэж хэлэв.

	Хайрцаг тэрхэн даруй захирамжийг нь даган ваартай цэцэг болов.

	Ноён Мейдиг ч татгалзав. Тэр, хараагаа цэцгээс гайхамшгийг бүтээгч рүү шилжүүлэн, буцааж нэг үг ч дуугаралгүйгээр дахин давтан харав. Дараа нь ширээ рүү тонгойж нил цэцгийг үнэрлэж үзэв. Тэр цэцэг нь шинэхнээрээ анхилуун үнэртэж байв. Үүний дараагаар ноён Фотерингейг дахин гярхай ширтсэнээ,

	— Үүнийг та яаж хийв ээ? гэж тэр асуув.

	— Ноён Фотерингей дуугарсан ч үгүй, зөвхөн сахлаа имрэв. Тэгснээ,

	— Би зөвхөн тушаалаа шүү дээ. Тэгтэл... Энэ юу гэсэн үг вэ. Гайхамшиг уу, эсвэл ид шид үү, үгүй бол өөр ямар нэгэн үзэгдэл үү? Та юу гэж бодож байна? Энд миний хэрэг гэж юү сэн билээ? Энэ бүхний учрыг олж мэдэх хэрэгтэй байна.

	— Энэ бол ер бусын үзэгдэл, гайхалтай үзэгдэл!

	— Би долоо хоногийн өмнө энэ бүхнийг хийж болно гэдгийг зүүдлээч үгүй явсан. Ийм жигтэй сонин авьяас гэнэт л нээгдлээ. Магадтай миний сэтгэлд ямар нэг онцгой юм нуугдаж байна... Би үүнийг ингэж л тайлбарлаж байгаа.

	— Та, зөвхөн үүнийг л хийж чаддаг юм уу эсвэл өөр юу ч хамаагүй хийх үү?

	— Ээ, бурхан минь! Юу л бол юу хийнэ! гэж Фотерингей халаглан хэлэв. Тэр хэсэг зуур бодолхийлснээ, хэзээ ч юм бүү мэд, нэг үзсэн илбийг гэнэт санав.

	— Хар л даа! Тэр, гараа сарвайж

	— Загастай ваар болон хувир!... Үгүй, үгүй, шилэн саван дотор хөвж яваа алтан загас... За тэр!... Үзэв үү, та ноён Мейдиг?

	— Энэ гайхалтай! Итгэмээргүй. Та ч юм уу, эсвэл хамгийн ер бусын... Үгүй...

	— Би үүнийг юу ч болгож өөрчилнө. Юу л бол юу болгоно. Харж байгаарай! Хүүрзгэнэ болоорой! Сонсож байна уу?

	Агшин зуур хөх ягаан хүүрзгэнэ болон нисэж, ноён Мейдигийг тойрох тоолон тэр толгойгоо бөхийлгөнө.

	— Зогс! Сонсов уу? гэж ноён Фотерингейг хэлэнгүүт, нөгөө хүүрзгэнэ маань агаарт өлгөгдсөн юм шиг хөдөлгөөнгүй зогслоо.

	— Би үүнийг дахиад л ваартай цэцэг болгож чадна гэж тэр хэлээд, нөгөө хүүрзгэнээ ширээн дээр авчирч ваартай цэцэг болгов.

	— Бодвол та, тамхилах хүсэлтэй байх шиг байна гэж тэр хэлээд нөгөө ваартай цэцгээ хайрцагтай тамхи болгон хувиргав.

	Ноён Мейдиг, энэ бүх үзэгдлийг гүн анир чимээгүйн дунд ажиглаж өнгөрүүлэв. Тэр, ноён Фотерингейг сүрхий ширтсэнээ, тамхины хайрцгийг болгоомжтой өргөж үзээд эргүүлж ширээн дээр нь тавилаа.

	— За, тийм л юм байж! гэж тэр санаснаа юугаар ч илэрхийлж чадсангүй амандаа л бувтнав.

	— Одоо ч юу гэж ирснээ тайлбарлахад надад амархан боллоо гэж ноён Фотерингей хэлэв. «Урт луу»-ны дэнгээс эхлээд ноён Уинчийн талаар зөрүү гажиг юм оруулан гайхмаар туршилтаа нэгд нэггүй ярьжээ. Ноён Фотерингей бахархах санаагаар гайхуулан ярьсан болохоор ноён Мейдиг аяндаа гайхахаа больж ноён Фотерингей хуучин ямар байсан яг тэр хэвдээ байгаа юм шиг боллоо.

	Ноён Мейдиг тамхитай хайрцгийг гартаа барьсаар яриаг анхааралтай сонсож байсан ба ярианы өнгө аясыг дагаж түүний царай нь өөрчлөгдөж байв. Ноён Фотерингей гурван өндөгний тухай гайхамшгийг ярьж байтал тахилч гараа зангаж түүний яриаг таслан,

	— Байж болох юм, байхыг хэн үгүй гэх вэ гэж хэлэв. Энэ чинь гайхамшигтай ч гэсэн ээдрээтэй олон арван асуудлыг шийдвэрлэж байна. Гайхамшигт ид шидийг бүтээдэг хүч гэдэг чинь суу билигтэн, зөнч мэргэд шиг байгалийн хишгийг хүртсэн онцгой шинж чанар, авьяас юм. Ийм болохоор энэ нь гойд хүмүүст заяагдах маш ховор тохиолдол билээ. Гэхдээ ийм нөхцөлд... Магоментын болон энэтхэгийн иог юм уу эсвэл Блават хатагтайн бүтээлүүдийн гайхамшгийг би үргэлж сонирхдог. За одоо бүр тодорхой боллоо! Энэ бол ердөө л байгалийн онцгой хишиг юм. Энэ бүхэн агуу их сэтгэгчийг ярилцахад хэрэглэх гойд үзүүлэн, гээд ноён Мейдиг дуугаа зөөлрүүлснээ, бэйс Аргайлийн гэгээн дурсгалд гэв. Байгалийн жирийн хуулиудыг бодвол тун чухал гүнзгийрүүлсэн мэдлэгийн хуулийн өмнө бид нар зогсож байгаа юм шиг... Үргэлжлүүл, үргэлжлүүл.

	Ноён Фотерингей Уинчийн тааламжгүй түүхийг ярьж эхлэхэд, ноён Мейдиг албадлагын бишрэлийн аюулаас түр мултарсан ч гар хөлөө татваганан, сөрөг үг хэлж байв.

	— Энэ бүхэн юу юунаас илүү миний санааг зовоож байгаа болохоор би танайд ирсэн юм гэж ноён Фотерингей үргэлжлүүлэн ярив. Одоо тэр Сан-Францискод байгаа гэж бодъё. Би бас Сан-Франциско маань хаана байдгийг ч мэдэхгүй шүү.

	— Гэхдээ ноён Мейдиг та бүх юм маш муугаар эргэж байгааг ойлгоно биз дээ. Тэр бээр мэдээж, юу болж байгааг ойлгохгүй л дээ. Гэхдээ тэр жигтэйхэн уурлан, надтай яаж тооцоо хийх вэ гэдгээ бодож л байгаа гэдэгт би итгэж байна. Тэр үнэндээ тэндээс явах санаа их л байгаа. Энэ тухай би хоёроос гурван цагийн дараа үүнийг бодох бүрийдээ тэр нөхрийг гайхамшигт ид шидийн тусламжтайгаар буцааж явуулаад л байгаа юм. Үүнийг тэр бас л ойлгож чадахгүй л дээ, гэхдээ энэ бүхэн тааламжгүй байж л таараа. Хэрэв тэр явах бүрийдээ л билет аваад байвал хэчнээн их зардал гарах билээ. Би түүний төлөө чадах бүхнээ хийж байгаа ба харин тэр миний оронд ажиллавал хэцүүхэн гэдэг нь ойлгомжтой. Жишээ нь, тамын тухай ярьж, хэрэв түүний цамц түлэгдлээ гэж би бодвол... тэнд... юу болох нь үнэн биз дээ. Ийм байдалд Сан-Францискод түүнийг хорих байсан. Харин би, түлэгдсэн цамцны нь оронд өөрт нь таарах шинэ цамц байлгахаар зохицуулав. Харж байна уу би ямар аймаар будилаанд орооцолдох нь тэр вэ.

	Ноён Мейдиг төлөв байдалд шилжив.

	— Тийм ээ, байдал будилаантай. Хүндрэлтэй түүх байна даа... Тэр өөр юу гэж хэлэхээ мэдэхгүй дуугүй байснаа,

	— Ер нь Уинчийг одоохондоо ярихаа больж орхиё гэж яриагаа эхлэв. Арай чухал сэдвээр ярилцъя. Энэ бүхэн ид шид юм уу эсвэл энэ төрлийн ямар нэгэн илбэ ухаан гэж би бодохгүй байна... Ноён Фотерингей ямар ч байсан хэрэв та надаас ямар нэг юм олж хараагүй бол энэ чинь гэмт хэрэг биш гэж бодож байна. Энэ бол гайхамшигт ид шид, цэвэр гайхамшиг, хэрэв зүйрлэн хэлэх юм бол дээд зэргийн гайхамшигт ид шид мөн.

	Тэр гараараа занган задгай галын өмнүүр хивсэн дээгүүр урагш хойшоо холхиж, ноён Фотерингей гараа ширээн дээр тавьж дэрлэн сэтгэл түгшсэн байдалтай сууж байв.

	— Уинчийг яахаа би шийдэж чадахгүй байна гэж тэр хэлэв.

	— Гайхамшигт ид шидийг бүтээж чадах ийм өгөөжтэй хүн ч Уинчтэй үгээ ойлголцох арга замыг олно байх гэж ноён Мейдиг хэллээ. Тайван л байж үз. Эрхэм минь, та хэмжээлшгүй боломжийг эзэмшсэн онц чухал, тусгай ангид хүн шүү дээ. Ийм юмыг...

	— Би ч зах зухаас нь бодож үзсээн. Гэхдээ бүгд нэг л сэтгэлд нийцэхгүй юм гэж ноён Фотерингей хариулав. Та, тэр загастай шилэн савыг ажиглав уу? Анх удаагаа юу? Сав нь ч, загас нь ч шал өөр байгаа биз дээ. Ингээд л би хэн нэгэн хүнээс асуухаар шийдсэн минь энэ дээ...

	— Үнэхээр яруухан шийджээ. Түүнээс өөр илүү шийдвэр гэж юу байх вэ гэж ноён Мейдиг хариулж, ноён Фотерингийн өмнөөс нь ширтээд, — Гайхамшигт ид шидийг бүтээх байгалийн хишигт хязгаар гэж байхгүй. Таны хүчийг одоо ч шалгаж болох юм. Тэр бүхэн үнэн юм уу... Тэр бүх юм тийм л байх ёстой нь үнэн юм уу.

	— Энэ бүхэн тэгээд итгэмээргүй ч гэсэн санваартны албан тасалгаанд, мөргөлийн сүмийн дэргэдэх жижгэвтэр байшинд 1896 оны 11-р сарын 10-ны бүтэн сайн өдрийн орой ноён Мейдигийн урамшуулж зоригжуулснаар ноён Фотерингей гайхамшигт ид шидийг бүтээж эхэллээ. Уншигч та бүхэнд дээр дурдсан сар өдрийг онцгой анхаарахыг хүсье. Энэ түүхт үйл явдлын зарим хэсэг нь үнэн байдалтай нийцэхгүй ба төсөөлшгүй, зарим хэсэг нь бидний бичсэнээр үнэхээр тохиолдсон гэж үзвэл, тэрхэн даруйд бүх л сонинд бичих байсан байх гэж уншигч та бодож магадгүй, зарим нь ч лав тэгж бодсон байх. Бидний одоо өгүүлэх гэж байгаа бүхэн магадтай түүнд онцгой итгэмээргүй сэтгэгдэл төрүүлж, харин ташрамд хэлэхэд энэ бүхэн үнэхээр болж өнгөрсөн бол манай уншигчид жилийн өмнө ер бусын үхлээр юм уу, эсвэл хүчээр алагдсан байж таарна. Сүүлчийн тодорхойлолтоос манай энэ түүхт явдал ухаалаг хүн бүхэнд бүрэн ойлгомжтой болох юм. Бид болж өнгөрсөн бүхнийг дуусгасангүй, зөвхөн тэн хагасыг нь хөндөж ярилаа.

	Ноён Фотерингейн үйлдсэн гайхамшигт аялга, юухан хээхэн хэрэглэсэн, теофийн гайхамшигтай төстэй мэр сэр юмс байсан ч гэсэн түүний хамсаатан тэр бүхнийг нь таашаан үзэв. Ноён Фотерингей, Уинчийн хэрэг явдлыг зохицуулах гэж ихээхэн мэрийсэн авч ноён Мейдиг түүнд нэлээд саад болж байв. Тэд гэр зуурын ялих ялихгүй гайхамшигт ид шидийг бүтээсний дараа түүнд өөрийн хүч, дүрслэлийн ухамсар бага багаар нэмэгдэж байгаа нь батлагдан түүндээ жигүүрлэгдэж, нэр хүндэд дуртай нь мэдэгдэв. Ноён Мейдигийн гэрийн хадагтай Минчиний харамчаас болж, тэд өлсгөлөн үедээ анх удаагийн айхавтар бэрхшээлтэй тулгарав. Хаталтын ширээн дээр тавьж өгсөн оройн хоол гайхамшигт ид шидийг бүтээгч, тэр хоёрын санаанд хүрсэнгүй дэндүү бага болохоороо ноён Мейдиг зочинтойгоо хоолоо хуваахад хүрч нүүрээ улайлган зовжээ. Гэвч тэд ширээний ард сууж, ноён Мейдиг гунигтай амьдралынхаа тухай ярьж ойлгуулав. Энэ үеэр ноён Фотерингейн толгойд нэгэн бодол гялс хийн орж ирэхэд,

	— Ноён Мейдиг та, юу гэж бодож байна. Энэ бүхэн миний талаас хийж байгаа дэндүү зоримог юм болчих бий дээ? гэж асуугаад, би...

	— Миний эрхэм ноён Фотерингей! Үгүй шүү! Би ердөө түүнийг зоримог явдалд тооцохгүй гэв.

	Ноён Фотерингей гараа өргөснөө,

	— Та юу захиалах вэ? гэж шударга эзний ёсоор асуув. Ноён Мейдигийн хүсэлтээр оройн хоолны нэр заан захиалж,

	— Харин надад гэснээ, Мейдигийн сонгож авсан хоол руу харж,

	— Хамгийн амттай нэг аяга дарс, хайрсан хатаамал талх, бяслагтай гэж тэр хэлэв. Үүнийг би өөртөө захиалсан юм. Би бургунд дарсанд тийм ч дуртай биш гэв.

	Түүний тушаалаар хайрсан хатаамал талх, бяслагийн хамт тэр дорхноо бий болов.

	Тэд оройн хоолоо яаралгүй идэж, үе тэнгийнхэн шиг ярилцаж байгаагаа ноён Фотерингей гайхан, сэтгэл хөөрч байгаагаа ажиглав. Бас гайхамшгийн тухай сэтгэж, юу ч хийж болохыг бодов.

	— Энэхэн зуур, ноён Мейдиг, танай гэрийн амьдралд би яаж тус нэмэртэй байх сан бол гэж Фотерингей санал тавив.

	— Би, таны хэлснийг нэг л ойлгохгүй байна гэж ноён Мейдиг хариулснаа, хуучин бургундын гайхалтай дарсаар өөрийнхөө шилэн аягыг дүүргэв.

	— Ноён Фотерингей, орон зайнаас хатаамал шарсан талхны хоёр дахийг захиалан авч ам дүүрэн үмхлэв.

	— Энэ хатагтай Минчинийг (тамшаалж)... Би түүнийг арай дээр болгож... чадах бол уу (тамшаалж)... оролдоод үзвэл яасан юм.

	Ноён Мейдиг шилэн аягаа ширээн дээр тавилаа. Түүний царайд эргэлзээ төрөөд,

	— Тэр хатагтай... хүндэт ноён танд гэж хэлэхэд... өөрийн нь дотоод хэрэгт оролцоход маш дургүй. Түүнээс гадна, одоо оройн 11 цаг өнгөрч байгаа болохоор унтахаар хэвтсэн байх. Ер нь та... юу гэж бодож байна.

	Ноён Фотерингей энэ нөхрийн татгалзах санааг... бодсоноо,

	— Хатагтайн унтаж байх үеэр нь оролдоод үзвэл яасан юм гэж тэр санаа дэвшүүлэв.

	Ийм ер бусын туршилт хийхийг ноён Мейдиг эхлээд татгалзсан боловч дараа нь зөвшөөрөв. Ноён Фотерингей сэтгэлийнхээ гүнд ямар нэгэн зовуурьгүй хооллосоор байв. Ноён Мейдиг дараачийн өдрийн гэр орны тооцоонд өөрчлөлт орохыг өөдрөг үзлээр ярьж гарсан ба харин заримыг нь бага зэрэг өсгөж байна гэж Фотерингейд бодогдов. Гэнэт дээр нь шуугих чимээ сонстов. Тэд анхааралтай чих тавин сонсож байтал, ноён Мейдиг өрөөнөөсөө яаравчлан гарав. Ноён Фотерингей, түүнийг доор шатны дэргэд зогсоод гэрийн хатагтайгаа дуудаж, дараа нь болгоомжтой дээшээ гарахыг үзэв.

	Хоёрхон минут өнгөрөнгүүт сүсэгтэн маань нүүртээ баясалтай, зөөлөн алхалсаар эргэж ирлээ.

	— Гайхмаар! Сэтгэл хөдөлж байна! Сэтгэл дэндүү хөдөлж байна! гэж хашхирах шахуу дуугарав.

	Тэр орж ирэнгээ задгай галын урдуурх хивсэн дээгүүр алхаж байв.

	— Хаалганы завсраар сонсогдсон гэмшил, хамгийн их сэтгэл хөдөлгөсөн гэмшил! Хөөрхий хатагтай! Ямар гайхмаар өөрчлөгдөө вэ! Хатагтай босчхож. Тэр дорхноо босжээ. Авдартаа хадгалж нөөцөлсөн шил архиа задалж байна. Энэ тухай надад ярилаа!... Тэрийгээ бидэнд задлах юм байх аа... Энэ бүхэн бидний өмнө хязгааргүй ирээдүйн төлөвийг нээж өгч байна гэж хэлж болно. Хэрэв бид ийм гайхалтай өөрчлөлт хийж чадаж байгаагаас хойш, бүр түүнийг...

	— Минийхээр бол ямар нэгэн хязгаар гэж үгүй... Харин ноён Уинчд хамаарагдах зүйл... гэж ноён Фотерингей хэлэв.

	— Тэр ч мэдээж гэж ноён Мейдиг бататгав.

	Хивсэн дээгүүр алхсаар Уинчийн тухай хүндрэлтэй асуудлыг одоохондоо орхи гэж хэлээд дараа нь дөнгөж тархиндаа орж ирсэн олон арван гайхмаар санаа дэвшүүлэв.

	Энэ бүх дэвшүүлсэн санааг энд дэлгэрүүлэн ярихын шаардлагагүй юм. Бүгдээрээ л хязгааргүй сайн сайхныг хүссэн билэг дэмбэрэлтэй, тэр л үедээ хоолны дараачийн ивээлт үг ерөөл байсан гэдгийг хэлэхэд л хангалттай юм. Гэлээ ч гэсэн Уинчийн тухай яриа тэр хэвээрээ үлдсэн юм. Ноён Мейдигийн энэ санаануудын чухам аль нь хэрэгжсэн гэдгийг энд дурдаж байх шаардлагагүй юм. Зөвхөн дөнгөж сая болсон гайхмаар өөрчлөлтийг л энд тэмдэглэе.

	Шөнө дундаас хойш, ноён Мейдиг, ноён Фотерингей хоёр ямар нэгэн гайхамшигт ид шидийг бүтээх хэт дэврүүн сэтгэлээр хүйтэн жаврыг хайхрахгүйгээр сарны гэрэлд салхилахаар захын талбай руу гарчээ. Ноён Мейдиг урт гараа сарвалзуулсаар, жижиг биетэй Фотерингей өөрийн сүр жавхаанаасаа зовохоо мартаж бардам зантай алхалж явна. Тэд тэр орчныхоо бүх л согтуучуудыг архинаас гарган эмчилж пиво, согтууруулах ундаа бүхнийг ус болгон хувиргав. Энэ асуудлаар ноён Мейдиг, ноён Фотерингейг өөрийн захирамжид оруулж авсан байв. Дараа нь орон нутгийн төмөр замын тээврийг нэлээд сайжруулж, флидерийн намгийг хатааж, «модтой толгодын» хөрсийг сайжруулж, тэр хавийн сондуулыг арилгав. Дараа нь Өмнөдийн гүүрний ялзарсан тулгуурыг яах тухай хоёулаа ярилдав.

	— Маргааш гэхэд манай хот танигдахааргүй өөр болсон байна даа! Бүгдээрээ гайхаж бидэнд тэд баярлах байх даа! гэж ноён Мейдиг анхааруулав.

	Яг энэ үеэр сүмийн хонх гурван цаг болсныг дохиолов.

	— Тоглоом ч биш дээ! Гурван цаг боллоо! Гэртээ харихгүй бол болохгүй нь гэж ноён Фотерингей анхааруулав. Би албандаа найм гэхэд байх ёстой. Түүнээс гадна ноён Уинч... бас.

	— Бидний ажил дөнгөж эхэлж байдаг гэж хязгааргүй хүчин чадалдаа автсан ноён Мейдиг дургүйцэнгүй ярьснаа,

	— Дөнгөж эхэлж байдаг гэж давтан хэлснээ, бид хэчнээн их ерөөлтэй юм хийж байна даа? Хүмүүс сэрэнгээ...

	— За тэр ч... гэж ноён Фотерингей эхлэв.

	Гэнэт ноён Мейдиг түүний гараас хөтлөв. Түүний нүд нь галзуурсан юм шиг гялалзаж байв.

	— Эрхэм минь, та яарахын хэрэг байхгүй! Тэр хараач! гэж оройдоо тулсан сарыг зааж,

	— Иисус Навин! гэж тэр анхааруулан хэлэв.

	— Иисус Навин? гэж ноён Фотерингей давтан асуув.

	— Иисус Навин,—гэж Мейдиг дахин хэлээд, — Түүнийг зогсоо! Яагаад болохгүй байх вэ?

	Ноён Фотерингей сарыг минут шахам ажигласныхаа дараа,

	— Энэ ч арай дэндэж байна аа гэв.

	— Яагаад? Түүнийг зогсоох биш л дээ. Энэ Дэлхийн эргэлтийг зогсоочих гэсэн үг. Тэгвэл цаг хугацаа ч бас зогсоно шүү дээ, ойлгож байна уу? Үүнээс болж бид хэнд ч гай тарихгүй шүү дээ гэж Мейдиг хэлэв.

	— За даа! Бодох л юм! гэж хэлээд тэр амьсгаагаа авснаа

	— Би оролдоод үзье гэж ноён Фотерингей дуугарав.

	Тэр дээлээ товчилж, хүч чадалдаа итгэн бүх л авьяасаа шавхан, амьдарч байгаа газрын бөмбөрцөг рүүгээ хандаж «Эргэлтээ зогсоо! Сонсож байна уу?» гэж Ноён Фотерингей хэлэв.

	Яг энэ үеэр тэр өөрөө минутад олон арван бээрийн2 хурдтайгаар тонгорцоон шидэгдэв. Секундэд тоймгүй олон тоогоор эргэлдэж явахдаа тэр бодлоо үргэлжлүүлсээр байв. Бодол санаа гэж ер нь л аймаар эд юм. Хүний бодол заримдаа урсаж байгаа давирхай шиг л аажуухан, заримдаа аянга шиг хурдлахыг нь яана.

	Тэр нэг секундэд хэр бодсоноо, «Би газар дээр гэмтэлгүй бүтнээрээ буух болтугай. Юу ч болж байлаа гэсэн зөвхөн намайг л гэмтээлгүй тавиасай» гэж хүсэв.

	Тэр бас хүсэлтээ цагаа олж тавьжээ. Яагаад гэвэл, агаарын үрэлтээс болж түүний хувцас халж, шатах дөхөөд утаа манарч байв. Гэтэл тэр азаар дөнгөж саяхан ухсан бололтой нүх рүү ямар ч гэмтэлгүй хурдан гэгч бууж ирэв. Нөгөө захын талбайд байрлаж байсан цагтай цамхаг юм уу даа гэхээр томоохон барилга байгууламж миний дэргэд нуран чулуу төмрийн үлдэгдэлтэй тоосго, цементийн хэлтэрхий шидэгдэн, бөмбөг дэлбэрч байгаа юм шиг дуугарав. Хаанаас ч юм нэг үхэр, тэр эвдэрсэн нурсныг асар их хурдаар ирж мөргөөд, чулуун дээр унасан өндөг шиг бяцарч үхэв. Тийм хүчтэй дэлбэрэлтийг урьд өмнө ноён Фотерингей амьдралдаа ч үзээгүй чих дүлийрэм дуу хадаж, дараа нь шилэн дээр цохилж байгаа элсний сэржигнэх чимээ үргэлжилж, тэр дуу нь улам улмаар саарч байгаа сонстов.

	Тэнгэр, газрыг сэгсчих шахан хуйларсан ширүүн хүчтэй борооноор тэр, арай хийж толгойгоо өндийлгөж, орчноо ажиглав. Тэр, хэсэг зуур юу болж байгаа учрыг нь олж чадалгүй, санаа сэтгэлээ ч төвлөрүүлэх аргагүй байв. Ийм аймаар хүчтэй салхи толгойноос нь үсийг нь хуу татчихаагүй байгаадаа гэж бодолхийлж толгойгоо тэмтэрснээс түүний анхны хөдөлгөөн нь эхэлсэн юм.

	— Бурхан минь! гэж ноён Фотерингей дуу алдав. Тэр аймшигт хүчтэй салхинаас арай гэж амаа нээв. Би нэг л буруу юм хийлээ! Юу болов оо? Ямар айхавтар хүчтэй салхи болж, ширүүн бороо орж байна аа! Минутын өмнөхөн ямар сайхан байлаа даа. Энэ бүхэн, Мейдигийн хийж байгаа ажил. Ийм салхи гэж байх уу даа! Би ингэж тэнэг аашилбал мэдээж аз жаргал... гэдгийг олж үзэхгүй... Мейдиг чи хаана байна аа? Ямар аймаар үймээн сандраан бэ!

	Тэр, гадуур цамцаараа толгойгоо ороосон ч гэсэн тэр орчноо харж амжив. Үнэхээр нүд халтирмаар аймшигт үзэгдэл болж байв.

	— Ямар ч л байсан тэнгэр байх ёстой байрандаа л байх шиг байна гэж ноён Фотерингей дуугарав. Гэлээ ч гэсэн тэнгэрийн байдал доройтож, одоохон хүчтэй шуурга болох төлөвтэй байв. Тэнгэрт сар нөгөө л хэвийн янзаараа үзэгдэж байв. Үд дундын барагцааны гэрэлтэй байна. Харин бусад бүх юм... Хот хаана байна! Бусад бүх юм хаана... Юунаас болж энэ хар муухай салхи боссон юм бол оо? Би л салхил гэж хэлээгүй юм сан... гэж ноён Фотерингей бодно.

	Ноён Фотерингей босох гэж оролдсон боловч чадсангүй, дөрвөн хөллөж тэр хэвээрээ үлдэв. Тэр, гадуур цамцаа толгой дээгүүрээ нөмөрсөн хэвээрээ сарны гэрэлд салхины дагуу ажиглалт хийв.

	— Нэг л биш ээ, чухам юу болоод байна аа! гэж ноён Фотерингей дуугарав.

	Хол ойрыг ялгаж харахын аргагүй байв. Цайран харагдах сарны гэрэлд хүчтэй салхинд үлээгдсэн тоос босож, газар шороо, эвдэрсэн сэгийн овоолго өмнө талд үзэгдэхээс өөр байшин барилга ч байхгүй, ургаа мод ч үгүй эл хуль болон замбараагүйн дунд хүчтэй салхилах салхи, цахилгаантай ширүүн бороонд цохиулж байв. Түүний дэргэд ёрлосон гэрэл тусаж, эрт дээр үед зомгол байсан модны үртэс овоорон оройноосоо ул хүртлээ чичгэнэж байх нь үзэгдэнэ. Цаана нь усан хоолойн үлдэгдэл бололтой мушгиралдсан төмөр харагдаж байгаа нь замбараагүй хөглөрсөн багана шиг үзэгдэнэ.

	Ноён Фотерингей Газрын эргэлтийг зогсоох үедээ түүний гадарга дээр байсан эд юмсын хөдөлгөөний тухай юу ч дуугараагүйдээ хамаг учир байгаа юм. Газар дэлхий бөмбөрцгийнхөө улаан зам орчмоор цагт мянгаас илүү бээрийн хурдтай эргэж байхад бидний энд цагт таван зуу орчим бээрийн хурдтай байж таараа. Хот тэр чигээрээ ноён Мейдиг, ноён Фотерингей, бүх юм Газрын эргэлтийг зогсоосноос болж урагшаа секундэд хэдэн бээрийн хурдтай нисчихжээ. Өөрөөр хэлбэл тэднийг их бууны суманд суулгаж буудсанаас ч хурдан байна гэсэн үг. Хүн амьтан бүгдээрээ, барилга байшин, ургаа мод тэр чигээрээ, нүдэнд үзэгдэж байгаа юм бүхэн эвдрэн сүйрч үнсэн товрог болон хувирчээ. Ийм л хар гай дайрлаа.

	Ноён Фотерингей энэ бүхнийг тунгаан бодох сүйхээ ч байсангүй. Гэхдээ л гайхамшигт ид шид тийм ч бүтэмжтэй болсонгүй болохоор бүхнийг ойлгож, энэ бузар булай гайхамшигт үнэн голоосоо дургүйцэж эхлэв. Одоо үүл өтгөрч сар далд орсон болохоор эргэн тойронд харанхуй болж, агаар дорхноо тунарав. Тэнгэр газраар салхи усны аймаар шуугиан хадлаа. Тэр гараараа нүүрээ дарж байснаа цахилгаан цахихад хурууны зайгаар нүдээ нээж, тоос шороо, мөндрийн хоорондуур ханаран хуйларсан аймаар үед шууд орж ирж байгааг үзэв.

	— Мейдиг! Наашаа! Мейдиг! гэж тэр их нүргээн шуугиан дунд Фотерингейн сулхан дуу дуугарав.

	— Зогс! Бурхны авралаар зогсооч! гэж үерийн ус руу хандаж ноён Фотерингей хашхирав. Цахилгаан цахисан мөндөртэй бороо тийш хандаж,

	— Аль вэ, түр хүлээ л дээ, намайг бодол санаагаа төвлөрүүлтэл түр хугацаанд хүлээ..., гэж ноён Фотерингей хэлэв. Би одоо яах ёстой болж байна? Бурхан минь! Ядахдаа дэргэд минь Мейдиг байдаг ч болоосой.

	— За байз, бүгдийг хуучин байдалд нь оруулахын тулд би юу хийх ёстой болж байна! гэж ноён Фотерингей дуугарав.

	Тэр, салхи руу нуруугаа харуулж дөрвөн хөллөсөн хэвээрээ, тохиолдсон хүнд байдлаас яаж мултарч гарахаа хичээн бодож байв.

	— За, миний «Аль вэ!» гэж хэлэхээс нааш нэг ч хүсэл санаа минь биелэгдэхгүй байх болтугай. Ээ бурхан минь, энэ тухай түрүүхэн бодох минь яав аа? гэж тэр хэлэв.

	Тэр сулхан хоолойдоо бүх хүчээ шавхан, хүрхрэх хуй салхинд өөрийнхөө дууг сонсох гэсэн юм шиг хоосон дэмий хүслээр чангаас чанга хашхирав.

	— За ингээд л эхлэх нь тэр. Одоо миний хэлснийг санагтун! Нэгд, надад заяасан гайхамшигт ид шид бүр устаг. Би, бусад хүмүүстэй адилхан тийм л жирийн байя. Миний хэлсэн бүхэн биелэгдэнэ. Энэ айхавтар муухай гайхамшгууд дахин бүү давтагдаг. Тэр надад хэрэггүй. Би түүнийг бүтээж чадахгүй л байвал сайн юм сан. Энэ бол нэг дэх нь юм. Хоёрт, гайхамшигт ид шидийг бүтээхийн өмнө байсан шигээ л байя бүгд л хуучин ямар байсан яг л тэр хэвдээ байв. Тэд хараал идсэн дэн бүтэн эргэхийнхээ өмнө ямар л байсан яг л тэр чигээрээ байг. Энэ том тушаал эцсийнх болог. Ойлгов уу? Тийм үү? Дахин гайхамшигт ид шид гэж байхын хэрэггүй. Бүх юм хуучнаараа болог. Би ч гэсэн аяга пиво уух гэж царайчлан нөгөө л «Урт луу»-ндаа сууж байя. Ингээд л дуусаа! Тийм ээ! 

	Тэр газар руу хуруугаа далдартал гараа хийж нүдээ аниад,

	«Аль вэ» гэж хашхирав.

	Эргэн тойронд анир чимээгүй болов. Тэр бээр хөл дээрээ зогсож байгаагаа мэдлээ.

	— Энэ чинь таныхаар уу! гэж нэгэн хүний дуугарах сонсогдов. Түүнийг нүдээ нээтэл өмнө нь «Урт луу»-гийн тавиурын хажууд Тодди Бимиш байж байв. Гайхамшгийн тухай нөгөө л маргаан явагдаж байгаа бололтой. Тэр, ямар нэг чухал юм мартсанаа гэнэт санасан боловч тэр дорхноо алга болов. Гайхамшигт ид шидийн чадвар алга болсныг тооцоолохгүйгээр тэр хүн урд өмнө байсан хэвээрээ болж, бүх юм хуучин байдлаараа байж, түүний ой ухаан бидний энэ өгүүллэгийн эхэнд байсан шигээ яг л тэр хэвээрээ болсныг та ойлгож байна уу. Тэр, гайхамшигт ид шидийн тухай бидний ярьсныг ч зүүдэндээ санаагүй байж уу. Тэр, одоо ч гэсэн түүний тухай огтхон ч гадарлахгүй. Гайхамшигт ид шидэд итгэдэггүй хэвээрээ л байв

	— Үнэн гайхамшигт ид шид гэдэг хэзээ ч байгаагүй. Яаж ч маргаад нэмэргүй. Энэ бүхэн надад хоёр хоёрын дөрөв гэдэгтэй адил ойлгомжтой юм гэж тэр хэлэв.

	— Энэ чинь таныхаар! Гэхдээ та үүнийгээ баталж чадахгүй шүү дээ гэж Тодди Бимиш хариулав.

	— Ноён Бимиш ээ, гайхамшигт ид шид гэж чухам юу болохыг нарийн тодорхойлъё. Байгалийн хуулийг зөрчиж, бүхнийг санаснаараа... бүтээж чадахыг гайхамшигт ид шид гэдэг гэж ноён Фотерингей хэлэв.

	 

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	 


1987 оны хэвлэлийн “Герберт Уэллс : ЦАГ ҮЕИЙН МАШИН” номын Хэвлэн нийтлэлийн мэдээлэл

	 

	Герберт Уэллс

	 

	ЦАГ ҮЕИЙН МАШИН

	(ЗӨГНӨЛТ ТУУЖ)

	 

	Орчуулагч Б. Лхагваажав

	Редактор Б. Пүүшил

	 

	БНМАУ

	Ардын Боловсролын Яамны ах бичиг, сэтгүүлийн нэгдсэн редакцын газар

	Улаанбаатар 1987

	 

	Зураач Э. Бүрэнхүү

	Уран сайхны редактор З. Нямжав

	Техник редактор Б. Цог 

	Хянагч С. Бадамсэд, Ж. Сосорбарам

	 

	Зах № 281 ХГ № 153/87

	 

	Өрөлтөд 1987 оны 9 сард орж 

	хэвлэлтэд 1987 оны 11 сард шилжиж 

	8000 хувь хэвлэв.

	 

	Цаасны хэмжээ 84X108 1/32 

	Хх 3,75 Тх 6,74 

	Үнэ 2 тө 60 мө

	 

	Улаанбаатар 46. Их сургуулийн гудамж № 3. 

	БНМАУ. АБЯ-ны Сурах бичиг, сэтгүүлийн нэгдсэн редакцын газар.

	 

	Д. Сүхбаатарын талбай 6. 

	Д. Сүхбаатарын нэрэмжит Улсын хэвлэлийн комбинатад хэвлэв.

	
Заметки

		[←1]
	 Дайсанд хохирол үзүүлж давшдаг партизаны тэмцэл. 1810 онд португалын тэр нэгэн хотхоны ойролцоо маршал Массены армийг гверильянчууд бут цохижээ.




	[←2]
	 1 бээр=7420 м

